LILJA RAFNEY MAGNÚSDÓTTIR

SUÐUREYRI, SÚGANDAFIRÐI

FÆDD 1957
Lilja Rafney hefur verið virkur þátttakandi í verkalýðsmálum og stjórnmálum síðastliðin 20 ár og hefur aflað sér staðgóðrar þekkingar og reynslu með störfum sínum í sveitastjórn og í ýmsum nefndum og ráðum á vegum verkalýðshreyfingarinnar og ýmissa trúnaðarstarfa fyrir VG. Lilja Rafney starfar nú við Sundlaug og Íþróttahús Suðureyrar og er gift Hilmari Oddi Gunnarssyni frá Skagaströnd og eiga þau fjögur börn og eitt barnabarn.

Lilja Rafney var formaður Verkalýðs- og sjómannafélagsins Súganda 1988-2004 og situr nú í stjórn Verkalýðsfélags Vestfirðinga. Lilja sat í stjórn Byggðastofnunar og Orkusjóðs og er varaformaður stjórnar Íslandspósts hf. Hún var varaþingmaður Vestfirðinga í átta ár, oddviti Suðureyrarhrepps í fjögur ár og er nú varabæjarfulltrúi Ísafjarðarbæjar og situr í Hafnarstjórn Ísafjarðarbæjar. Lilja Rafney er einn af stofnfélögum VG, leiddi lista VG í Vestfjarðarkjördæmi 1999 og var varaþingmaður flokksins í NV – kjördæmi 2003-2007.

Fjölbreytt lífsreynsla og þekking á búsetuskilyrðum á landsbyggðinni kemur til með að nýtast í því endurreisnarstarfi sem framundan er hjá íslenskri þjóð og þar hafa alþýðukonur af landsbyggðinni líka verk að vinna og raddir þeirra þurfa að heyrast.

Helstu áherslumál Lilju Rafneyjar eru efling landsbyggðarinnar og uppbygging fjölbreyttrar atvinnu og menntunar sem aðgengileg er öllum án tillits til efnahags og búsetu. Félagslegur jöfnuður og réttlæti þarf að ríkja milli einstaklinga óháð kyni, stétt og stöðu. Öll umgengni við náttúruna og auðlindir okkar til lands og sjávar byggist á þeirri staðreynd að við höfum aðeins afnotarétt af gæðum þessa lands og nýtingarétturinn á auðlindunum verður að vera þjóðareign sem gengur áfram til komandi kynslóða. Standa verður vörð um alla grunnþjónustu og velferðarkerfið á þessum erfiðu tímum og byggja upp réttlátt samfélag þar sem græðgisvæðing fær ekki að skjóta rótum aftur með þeim hrikalegu afleiðingum sem þjóðin stendur nú frammi fyrir.

